
F. billi skont il-Kummissjoni s-sitwazzjoni ta’ implimentazzjoni mhux sħiħa hija parzjalment minħabba 
l-interpretazzjoni differenti mill-Istati Membri tad-definizzjonijiet u l-kriterji tar-rakkomandazzjoni u tal-
ħtiġijiet ta’ rappurtar,

G. billi l-Kummissjoni tagħraf li l-għan tar-rakkomandazzjoni mhuwiex adegwat u ma jinkludix ħafna 
attivitajiet importanti, bħan-Natura 2000, il-kontroll tal-ġarr illegali ta’ skart, ir-reġistrazzjoni u 
l-awtorizzazzjoni tas-sustanzi kimiċi (REACH), ir-restrizzjoni fuq l-użu ta’ ċerti sustanzi ta’ ħsara fi prodotti 
(eż. id-Direttiva dwar ir-restrizzjoni tal-użu ta’ ċerti sustanzi perikolużi f’tagħmir elettriku u elettroniku — 
id-Direttiva RoHS), il-kummerċ ta’ speċijiet fil-periklu, kif ukoll attivitajiet li għandhom x’jaqsmu ma’ orga­
niżmi ġenetikament modifikati u ma’ sistemi bbażati fuq il-prinċipju tar-responsabilità tal-produttur,

1.   Juri t-tħassib tiegħu li l-Kummissjoni kkonkludiet li l-implimentazzjoni sħiħa tal-leġiżlazzjoni ambjentali 
fil-Komunità ma tistax tiġi ggarantita, peress li din mhux biss twassal biex tissokkta l-ħsara lill-ambjent iżda 
wkoll għal tgħawwiġ fil-kompetizzjoni; 

2.   Jenfasizza li infurzar tajjeb u uniformi tal-liġi ambjentali Komunitarja huwa essenzjali, u li jekk dan ma 
jkunx il-każ, dan ikun qed imur kontra l-aspettattivi tal-pubbliku u jkun qed idgħajjef ir-reputazzjoni tal-
Komunità bħala gwardjana effettiva tal-ambjent; 

3.   Ma jaqbilx mal-intenzjoni tal-Kummissjoni li sempliċement tindirizza l-problema permezz ta’ 
rakkomandazzjoni li ma torbotx u billi ddaħħal rekwiżiti speċifiċi li jorbtu legalment fil-leġiżlazzjoni settorjali; 

4.   Iħeġġeġ lill-Kummissjoni sabiex minflok, tippreżenta proposta għal direttiva dwar l-ispezzjonijiet 
ambjentali qabel tmiem l-2009, li fiha tiċċara d-definizzjonijiet u l-kriterji stabbiliti fir-Rakkomandazzjoni 
2001/331/KE u testendi l-kamp ta’ applikazzjoni tagħha; 

5.   Iqis li huwa essenzjali li n-Netwerk tal-Unjoni Ewropea għall-Implimentazzjoni u l-Infurzar tal-Liġi Amb­
jentali (IMPEL) jissaħħaħ u jħeġġeġ lill-Kummissjoni sabiex tindika, qabel tmiem l-2009, mezzi possibbli biex 
dan isir, inkluż l-istabbiliment ta’ forza Komunitarja ta’ spezzjoni ambjentali; 

6.   Jipproponi li titpoġġa enfażi akbar fuq l-appoġġ għall-edukazzjoni ambjentali u l-għoti tal-informazzjoni, 
li l-kontenut speċifiku tagħhom għandu jkun determinat fuq livell lokali, reġjonali u nazzjonali fuq il-bażi tal-
bżonnijiet u l-problemi identifikati f’qasam partikolari; 

7.   Jagħti istruzzjonijiet lill-President tiegħu biex jgħaddi din ir-riżoluzzjoni lill-Kunsill u lill-Kummissjoni. 

Riżoluzzjoni tal-Parlament Ewropew tal-20 ta’ Novembru 2008 dwar is-Somalja

(2010/C 16 E/16)

Il-Parlament Ewropew,

— wara li kkunsidra r-riżoluzzjonijiet tiegħu dwar is-sitwazzjoni fis-Somalja, b’mod partikolari dik tal-
15 ta’ Novembru 2007 dwar is-Somalja

(1)  ĠU C 282 E, 6.11.2008, p. 479.

 (1) u dik tad-19 ta’ Ġunju 2008 dwar il-qtil regolari taċ-ċivili dwar 
is-Somalja

(2)  Testi Adottati, P6_TA(2008)0313.

 (2), 

— wara li kkunsidra r-rapport ta’ Amnesty International tal-1  ta’  Novembru 2008 intitolat “L-Istat tad-
Drittijiet tal-Bniedem fid-Dinja”,

— wara li kkunsidra d-dikjarazzjoni tat-8  ta’  Novembru 2008 li saret minn Radhika Coomaraswamy, 
ir-Rappreżentant Speċjali tas-Segretarju Ġenerali tan-Nazzjonijiet Uniti għat-tfal u l-kunflitti armati, li 
kkundannat it-tħaġġir ta’ Aisha Ibrahim Duhulow, tfajla ta’ 13-il sena, 

— wara li kkunsidra diversi strumenti reġjonali tad-drittijiet tal-bniedem, u b’mod partikulari l-Karta Afri­
kana dwar id-Drittijiet tal-Bniedem u tal-Popli tal-1981 u l-Protokoll dwar id-Drittijiet tan-Nisa fl-Afrika, 

— wara li kkunsidra l-Artikolu 115(5) tar-Regoli ta’ Proċedura tiegħu,

A. billi fis-27 t’Ottubru 2008, tfajla ta’ 13-il sena jisimha Aisha Ibrahim Duhulow kienet imħaġġra sakemm 
mietet fis-Somalja;

B. billi t-tħaġġir sar minn grupp ta’ 50 raġel fi stadium f’Kismayo, belt bil-port fin-Nofsinhar tal-pajjiż, qud­
diem madwar 1 000 spettatur,

C. billi hi kienet misjuba ħatja ta’ akkuża ta’ adulterju kontra l-liġi Iżlamika, iżda fil-fatt kienet il-vittma ta’ 
stupru minn tliet irġiel,

D. billi l-milizja al-Shabab, li tikkontrolla Kismayo, żammet arrestata lil Aisha Ibrahim Duhulow u ordnat 
l-eżekuzzjoni tagħha bit-tħaġġir, u ma arrestatx jew żammet lil dawk akkużati bl-istupru tagħha;

E. billi ġewwa l-istadium, il-membri tal-milizja bdew jisparaw meta uħud min-nies fl-istadium ippruvaw 
isalvaw il-ħajja ta’ Aisha Ibrahim Duholow, u qatlu tifel li kien qiegħed hemm spettatur,

F. billi hemm rapporti kredibbli li attivisti għad-drittijiet tal-bniedem f’Kismayo rċevew theddidiet ta’ mewt 
mill-milizja al-Shabab, li qed jakkużawhom li xandru informazzjoni qarrieqa dwar l-inċident,

G. billi, minħabba s-sitwazzjoni drammatika fis-Somalja u l-vjolenza mifruxa minn ċerti fazzjonijiet tal-
Allejanza għal-Liberazzjoni mill-ġdid tas-Somalja (l-hekk imsejħa “Qrati Iżlamiċi”) li qed jippruvaw 
iwaqqgħu l-gvern leġittimu tas-Somalja, fis-Somalja qed isiru vjolazzjonijiet kbar tad-drittijiet tal-bniedem 
kuljum,

H. billi dawn il-vjolazzjonijiet tad-drittijiet tal-bniedem jinkludu wkoll il-ħtif reċenti mill-Kenja ta’ żewġ 
sorijiet Kattoliċi Romani li mbagħad ġew meħuda fis-Somalja, u ż-żieda fl-attakki suwiċidi, li qatlu tal-
anqas 30 persuna fit-Tramuntana tal-pajjiż fil-ġimgħat li għaddew,

I. billi membri tal-istaff ta’ uħud mill-organizzazzjonijiet internazzjonali preżenti fil-pajjiż dan l-aħħar kienu 
l-mira ta’ vjolenza u qtil, u billi l-maġġoranza ta’ dawn l-atti kienu attribwiti lill-membri ta’ gruppi armati 
tal-oppożizzjoni, inkluża l-milizja al-Shabab, u il-fazzjonijiet mill-“Qrati Iżlamiċi”,

J. billi r-ribelli Iżlamisti sawwtu lin-nies bil-frosti pubblikament fil-belt kapitali, Mogadishu, biex jippruvaw 
juru kemm qed isiru b’saħħithom,

K. billi tali atti ta’ brutalità juru l-mezzi li qed jintużaw minn milizji bħal dawn u, b’mod iktar ġenerali, ir-riskji 
kollha f’termini ta’ rispett tad-drittijiet tal-bniedem f’każ ta’ espansjoni tal-kontroll tagħhom fuq il-pajjiż,

L. billi l-Gvern Federali ta’ Transizzjoni tas-Somalja (TGF) u Allejanza għal-Liberazzjoni mill-ġdid tas-Somalja 
(ARS) ffirmaw dokumenti għall-waqfien mill-ġlied fis-26  ta’  Ottubru 2008 f’Djibouti u billi l-mexxejja 
reġjonali tal-Awtorità Inter-governattiva dwar l-Iżvilupp (IGAD) ippreżenta pan għall-paċi għas-Somalja 
fis-Samit speċjali fin-Nairobi fit-28-29 ta’ Ottubru 2008,

M. billi huwa essenzjali li jkun appoġġjat it-TGF tas-Somalja, u l-President tiegħu, is-Sur Abdullahi Yusuf,

1.   Jikkundanna bil-qawwa t-tħaġġir u l-eżekuzzjoni ta’ Aisha Ibrahim Duhulow u jesprimi s-sens ta’ orrur li 
jħoss għal att tant barbaru kontra vittma ta’ stupru ta’ 13-il sena; 

2.   Jistieden lill-Gvern Somalu biex jikkundanna din l-eżekuzzjoni u biex jieħu azzjoni sabiex jevita 
eżekuzzjonijiet brutali bħal dawn fil-futur; 

3.   Jistieden lill-Gvern Somalu biex joħroġ dokumenti u jagħmel dikjarazzjonijiet biex irodd lura l-unur lil 
Aisha Ibrahim Duhulow wara mewtha; 

4.   Jappoġġa l-attentati tal-gvern leġittimu Somalu biex jimponi l-kontroll tiegħu fuq il-port ta’ Kismayo, u 
jitlob li dawk akkużati li stupraw lil Aisha Ibrahim Duhulow biex jitressqu quddiem il-qorti għal proċess ġust 
u imparzjali; 

5.   Jistieden lill-UE biex tipprovdi l-appoġġ neċessarju kollu biex jinħoloq gvern demokratiku dejjiemi fis-
Somalja u biex barra minn hekk tgħin lill-Gvern tas-Somalja biex jafferma l-kontroll tiegħu fuq il-pajjiż kollu 
kemm hu u jistabilixxi l-istat tad-dritt b’mod li jkun kumpatibbli mal-obbligi internazzjonali tiegħu rigward 
id-drittijiet tal-bniedem, u b’hekk ikunu evitati eżekuzzjonijiet bħal dawn fil-futur; 

6.   Iħeġġeġ bil-qawwa lill-Missjoni tal-Unjoni Afrikana fis-Somalja (AMISOM) biex tuża bis-sħiħ il-mandat 
tagħha li tipproteġi liċ-ċivili, b’mod partikulari lin-nisa u t-tfal, u jitlob li din tingħata l-mandat biex timmoni­
torja, tinvestiga u tirrapporta vjolazzjonijiet tad-drittijiet tal-bniedem; 

7.   Jistieden lill-awtoritajiet tas-Somalja u tal-Kenja biex jagħmlu l-isforzi kollha u jieħdu l-inizjattivi politiċi u 
diplomatiċi kollha possibbli biex jiksbu l-ħelsien taż-żewġ sorijiet Kattoliċi Taljani; 

8.   Jappoġġa bis-sħiħ il-Ftehima ta’ Djibouti bejn it-TFG u l-ARS li għandha l-għan li temm snin ta’ ġlied fis-
Somalja u li twassal għal soluzzjoni dejjiema li terġa’ ġġib il-paċi u ttemm l-abbużi msemmija f’din 
ir-riżoluzzjoni; 

9.   Jagħti istruzzjonijiet lill-President tiegħu biex jgħaddi din ir-riżoluzzjoni lill-Kunsill, lill-Kummissjoni, lill-
Istati Membri, lis-Segretarji Ġenerali tan-Nazzjonijiet Uniti u l-Unjoni Afrikana, lill-gvernijiet tal-IGAD, lill-
AMISOM u lill-Gvern tas-Somalja. 


